
Sexu berekoen ezkontzak besteen pareko izango dira Hegoaldean 

Espainiako Gobernuak gaur onartuko du ezkontza homosexualak ahalbidetuko dituen erreforma 

Edurne elizondo - IRUÑEA 

Espainiako Gobernuak sexu bereko pertsonen arteko ezkontzak ahalbidetuko dituen erreforma onartuko du gaur, Ministroen Kontseiluan. Espainiako Kode Zibilaren hainbat artikulu aldatu beharko ditu, horretarako prestatutako lege proiektuak aurreikusten duenez. Aldaketok egin ondoren, sexu berekoak diren eta ez diren ezkontideek eskubide berberak izanen dituzte, bai eta umeak adoptatzekoa ere. 

Espainiako Kode Zibilak emakumezkoen eta gizonezkoen arteko loturak jotzen ditu ezkontzatzat. Gainera, emakumezkoen eta gizonezkoen rolak zehazten ditu beste zenbait arlotan. Horietan guztietan, senar-emazteen ordez ezkontideak hartuko ditu Kode Zibilak aintzat, aurrerantzean, sexuen arteko bereizketa egin gabe.Espainiako Gayen, Lesbianen eta Transexualen Federazioak «pozik» hartu du Espainiako Gobernuak egindako urratsa, eta «borroka luze baten amaieratzat» jo du sexu bereko kideen ezkontzak ahalbidetuko dituen erreforma. 

Aurrekariak: Gaur Ministroen Kontseiluak onartu ondoren, Espainiako Diputatuen Kongresura ailegatuko da sexu bereko pertsonen arteko ezkontzei bidea zabalduko dien lege berria. Sozialistek espero dute datorren urte hasierarako lege berria martxan izatea. Holandak eta Belgikak hasitako bidea jarraituko du, beraz, Espainiak. Kanadako hainbat herrialdetan eta Ameriketako Estatu Batuetako Massachusettsen ere ezkontzeko eskubidea dute sexu bereko bikoteek. 

Kode zibilaren aldaketa: Jose Luis Rodriguez Zapatero sozialistaren gobernuak prestatu proiektuak, gizartean ezkontzak duen garrantzia azpimarratzen du, eta gaineratzen du bideratu nahi dituen aldaketek «berdintasuna» eta «ideologia askatasuna» bultzatzea dutela helburu. Hori lortzeko, Espainiako Kode Zibileko hamalau artikulutan aldaketak egin behar izan ditu aipatu proiektuak. 

Espainiako konstituzioa: Aldaketa nagusietako bat Espainiako Kode Zibilaren 44. artikuluari dagokiona da. Artikulu horrek espainiako Konstituzioaren 32.1 artikuluak dioena errepikatzen du: «Emakumeak eta gizonak ezkontzeko eskubidea dute, berdintasunean, arlo juridikoari dagokionez». Esaldi hori ez du aldatuko Rodriguez Zapateroren gobernuak, baina beste bat gehitu dio: «Ezkontideen sexuak ez du ezkontza, ezta haren ondorioak ere, baldintzatuko». Beraz, gizonak eta emakumeak aipatu arren, sexu bereko bikoteak ez dira ezkontzeko eskubiderik gabe gelditzen. 

Adopzioa: Kode Zibilaren aldaketek ez diote adopzioaren araudiari eragiten. Hau da, orain arte bezala, ezkontideek, izatezko bikote heterosexualek eta ezkongabeek izanen dute haur bat adoptatzeko eskubidea. Ondorioz, sexu bereko ezkontideek eskubide hori izanen dute. Aurreproiektuak jasotzen du, gainera, haurrek bi ama edo bi aita izateko aukera. Ondorioz, Kode Zibilaren hainbat artikulu aldatu behar izan dituzte, aita eta ama aipatzen ziren tokietan gurasoak ager dadin. Zehazki, adopzioari dagokionez, 154. eta 164. artikuluak aldatu dituzte. 

Halaber, egungo araudiaren arabera, ezkondutako emakumeak senarraren baimena behar du in vitro ernalkuntzaren bidez haurdun gelditzeko. Aurrerantzean, ezkontide aipatuko du araudi horrek, senar jartzen zuen tokian. 

Ondorioak: Espainiako Kode Zibilean egindako aldaketek, oro har, ondorio nagusi bat izanen dute: maila berean jarriko dituzte, eskubide eta betebeharrei dagokienez, sexu berekoak diren eta ez diren ezkontideen bat egiteak. Ondorioz, ezkontzeko eskubideaz gain, dibortziatzeko eta pentsioa jasotzeko eskubidea ere izanen dute sexu bereko bikoteek. Halaber, eskubidea izanen dute sexu bereko ezkontideek bikotekidearen kontra ez deklaratzeko. 

Espainiako Gobernuak gaur onartuko duen lege proiektua sozialistek aurreko legegintzaldian egindako proposamenaren ildo berekoa da. Proiektu hura atzera bota zuen Madrilgo Kongresuak, ordea, PPk kontrako boza eman baitzuen. 

